《文心雕龍‧宗經》

三極彝訓，其書曰經。經也者，恆久之至道，不刊之鴻教也。故象天地，效鬼神，參物序，制人紀，洞性靈之奧區，極文章之骨髓者也。皇世三墳，帝代五典，重以八索，申以九邱；歲歷綿曖，條流紛楺，自夫子刪述，而大寶咸耀。於是《易》張十翼，《書》標七觀，《詩》列四始，《禮》正五經，《春秋》五例。義既挻乎性情，辭亦匠於文理，故能開學養正，昭明有融。然而，道心惟微，聖謨卓絕，牆宇重峻，而吐納自深。譬萬鈞之洪鐘，無錚錚之細響矣。

一、《史記‧孔子世家》：「孔子晚而好《易》，序〈彖〉、〈繫〉、〈象〉、〈說卦〉、〈文言〉。」張守節《正義》曰：「序《易卦》也。史不出〈雜卦〉，〈雜卦〉者於〈序卦〉之外別言。」《漢書‧儒林傳》：「孔子好《易》，讀之韋編三絕，而為之傳。」顏師古注曰：「傳謂：〈彖〉、〈象〉、〈繫〉、〈文言〉、〈說卦〉之屬。」《周易正義‧序‧第六》：「十翼之辭，孔子所作，先儒更無異論。但數十翼亦有多家。一家數十翼云：〈上彖〉一、〈下彖〉二、〈上象〉三、〈下象〉四、〈上繫〉五、〈下繫〉六、〈文言〉七、〈說卦〉八、〈序卦〉九、〈雜卦〉十。」

二、《尚書大傳》：「孔子曰：六誓（〈甘誓〉、〈湯誓〉、〈泰誓〉、〈牧誓〉、〈費誓〉、〈秦誓〉）可以觀義，五誥（〈酒誥〉、〈召誥〉、〈洛誥〉、〈大誥〉、〈康誥〉）可以觀仁，〈甫刑〉可以觀誡，〈洪範〉可以觀度，〈禹貢〉可以觀事，〈皋陶〉可以觀治，〈堯典〉可以觀美。」

三、《毛詩‧序》：「是以一過之事，繫一人之本，謂之風。言天下之事，形四方之風，謂之雅；雅者，正也，言王政之所由廢興也，政有大小，故有小雅焉，有大雅焉。頌者，美盛德之形容，以其成功告於神明者也。是謂四始，《詩》之至也。」鄭箋云：「始者，謂王道興衰之所由也。」

　　《史記‧孔子世家》：「〈關雎〉之亂，以為風始；〈鹿鳴〉為小雅始，〈文王〉為大雅始，〈清廟〉為頌始。」

    《詩‧大雅‧正義》引〈汛歷樞〉：「〈大明〉在亥，水始也；〈四牡〉在寅，木始也；〈嘉魚〉在巳，火始也；〈鴻雁〉在申，金始也。」

四、《禮記‧祭統》：「凡治人之道，莫急於禮；禮有五經，莫重於祭。」鄭注：「禮有五經，謂吉禮、凶禮、賓禮、軍禮、嘉禮也。」

五、杜預《春秋左氏傳‧序》：「為例之情有五：一曰微而顯，二曰志而晦，三婉而成章，四曰盡而不汙，五曰懲惡而勸善。」

